
Editorial

Të nderuar lexues,

Me kënaqësi ju paraqesim numrin e ri të 
Revistës “Bankingu Qendror: lajme dhe ngjarje 
në gjashtë muaj” për gjashtëmujorin e parë të 
vitit 2023. Ky numër sjell në vëmendjen tuaj 
veprimtaritë e realizuara gjatë periudhës, 
duke pasqyruar përpjekjet dhe hapat që kemi 
ndërmarrë për të përmbushur objektivat tanë 
më të rëndësishëm, me fokus në zhvillimin 
ekonomik dhe mirëqenien e përgjithshme të 
vendit.

Përballja me ndryshimet klimatike është një 
përgjegjësi e përbashkët e të gjithëve ne - 
institucioneve financiare, qeverisë, bizneseve 
dhe individëve. Banka e Shqipërisë është e 
përkushtuar të punojë me të gjithë aktorët e 
interesit për t’i adresuar këto sfida dhe për të 
siguruar se sektori bankar është i gatshëm dhe 
i pajisur t’i menaxhojë ato. Është detyra jonë 
të promovojmë zhvillimin e qëndrueshëm dhe 
menaxhimin efikas të rreziqeve klimatike në 
sektorin bankar. 

Për këtë arsye, ky gjashtëmujor ka shënuar një 
hap të rëndësishëm me miratimin e Strategjisë 
për “Administrimin dhe Mbikëqyrjen e Rreziqeve 
Financiare të Lidhura me Klimën në Sektorin 
Financiar”, për periudhën 2023-2025. Në një 
moment kur ndryshimet klimatike po i sfidojnë 
ekonomitë në mbarë botën dhe po prekin të 
gjithë aktorët e tyre, kjo strategji nënvizon 
përsëri angazhimin tonë për të promovuar 
zhvillimin ekonomik të qëndrueshëm të vendit.

Strategjia për Menaxhimin e Rreziqeve Klimatike 
në Sektorin Bankar, të cilën e promovojmë në 
këtë numër, ka si synim krijimin e një qasjeje 
të koordinuar dhe të përbashkët për trajtimin e 

ndryshimeve klimatike në sektorin bankar. Kjo 
përfshin ndërtimin dhe zhvillimin e kapaciteteve, 
hulumtimin dhe përcjelljen e njohurive, vlerësimin 
dhe matjen e rreziqeve, si dhe angazhimin 
kombëtar dhe ndërkombëtar në këtë drejtim. Ky 
dokument strategjik, i hartuar në bashkëpunim 
me partnerët tanë ndërkombëtarë si Banka 
Botërore, përfshin një plan të detajuar veprimi 
për të trajtuar dhe përballuar rreziqet klimatike 
në sektorin bankar, si dhe për të promovuar 
financën e gjelbër. Dokumenti bazohet në 
praktikat më të mira ndërkombëtare dhe është 
në përputhje me Planin e Veprimit të Komisionit 
të Bashkimit Evropian. 

Gjatë hartimit të strategjisë, Banka e Shqipërisë 
ka vënë theksin e duhur në rëndësinë e 
diskutimit dhe bashkëpunimit në nivel kombëtar 
dhe ndërkombëtar, për adresimin e sfidave 
të ndryshimeve klimatike dhe ndërtimin e një 
ekonomie më të qëndrueshme. Kemi ndërtuar 
partneritete të shumta me organizata kombëtare, 
rajonale dhe ndërkombëtare, përfshirë NGFS, 
SECO, Iniciativën e Vjenës, dhe Bankën 
Botërore (FinSAC), duke ndarë përvojat dhe 
mësimet e fituara për t’u përshtatur me kërkesat 
dhe sfidat e kësaj kohe.

Në fund, ju ftojmë të gjeni kohë për të lexuar 
artikujt e përfshirë në këtë numër të revistës, që 
ofrojnë një pasqyrë të hollësishme të përpjekjeve 
dhe hulumtimeve në lidhje me menaxhimin e 
rreziqeve klimatike në sektorin bankar dhe më 
gjerë. Shpresojmë që ky informacion do t’ju 
inkurajojë të reflektoni dhe të angazhoheni 
më tej në misionin për një sektor bankar më 
të qëndrueshëm dhe më të përgjegjshëm ndaj 
klimës.

GuvErnatori SEjko në 
Forumin për vEndEt E 
EvropëS QEndrorE dhE 
lindorE të orGanizuar 
nGa “EuromonEy”
10-11 janar 2023, vjenë, austri

Në datat 10-11 janar 2023, Guvernatori i 
Bankës së Shqipërisë, z. Gent Sejko, ndoqi 
punimet e Forumit për vendet e Evropës 
Qendrore dhe Lindore (EQL) – një aktivitet 
i përvitshëm i “Euromoney” që bën bashkë 
figura të njohura të fushës akademike, 
ekonomike e financiare nga vendet e EQL-
së - për të diskutuar mbi zhvillimet më të fundit 
ekonomike në vendet e Evropës dhe kryesisht 
në ato të rajonit lindor dhe juglindor të saj. 
Punimet e këtij forumi dyditor ishin konceptuar 
në formën e paneleve me tema specifike, ku 
të pranishmit ishin të ftuar të diskutonin mbi 
zhvillimet më të fundit ekonomike në vendet e 
Evropës dhe më gjerë. 

Guvernatori Sejko ishte i ftuar si diskutant 
në panelin me temë “Politika monetare: një 
përshpejtuese fiskale, ndryshimet e papritura 
monetare – kufizimi i pasojave negative”. 

Gjatë panelit, Guvernatori Sejko diskutoi mbi 
zhvillimet më të fundit në ekonominë shqiptare 
dhe ndikimet e krizave të viteve të fundit. Ai 
u shpreh se Banka e Shqipërisë ka ndjekur 
një cikël normalizimi të qëndrimit të politikës 
monetare gjatë vitit 2022, duke e rritur normën 
bazë të interesit nga minimumi historik prej 
0.5% në fillim të vitit, në nivelin 2.75% në fund 
të tij. Detyra e bankave qendrore për ruajtjen e 
stabilitetit monetar dhe financiar të ekonomive 
bëhet më komplekse, në prani të goditjeve të 
huaja të ofertës, si rritja e çmimeve në tregun 
e huaj, goditje e cila buroi nga agresioni i 
papritur ushtarak i Rusisë ndaj Ukrainës dhe 
që kërcënoi stabilitetin e çmimeve kudo në 
botë.

Më tej, Guvernatori theksoi se regjimi i 
politikës monetare të aplikuar nga Banka 
e Shqipërisë - ai i shënjestrimit fleksibël të 
inflacionit - ofron diskrecionin e duhur në 
vendimmarrje, për sa kohë mban parasysh 
si objektivin final të stabilitetit të çmimeve, 
ashtu dhe nevojën për zbutjen e pasojave 
të goditjes në ekonomi. Në vijim, ai shtoi se 
ruajtja e stabilitetit financiar kërkon përfshirjen 
e vazhdueshme dhe aktive të aktorëve të tjerë 
institucionalë. Ai theksoi nevojën e koordinimit 
ndërmjet politikave monetare dhe fiskale. Në 
tërësi, këto politika duhet të jenë në koordinim 
me njëra–tjetrën, duke synuar kontrollin dhe 
kthimin në objektiv të inflacionit, me një kosto 
sa më të ulët mbi aktivitetin ekonomik. 

Banka E ShQipëriSë 
nënShkruan 
marrëvEShjEn E 
BaShkëpunimit 
ndërinStitucional në 
FuShën E mBrojtjES Së 
monEdhavE kundër 
FalSiFikimit
17 janar 2023, tiranë

Në datën 17 janar 2023, në ambientet e 
Bankës së Shqipërisë u mbajt ceremonia 
e nënshkrimit të marrëveshjes së 
bashkëpunimit ndërinstitucional “Për rritjen 
e eficiencës në parandalimin dhe mbrojtjen 
e monedhave nga falsifikimi, si dhe për 
goditjen e veprimtarisë kriminale në këtë 
fushë” midis Ministrisë së Brendshme, 
Prokurorisë së Përgjithshme dhe Bankës së 
Shqipërisë. Ceremonia - ku morën pjesë 
përfaqësues nga bankat tregtare, Shoqata 
Shqiptare e Bankave, Agjencia e Sigurimit 
të Depozitave, Policia e Shtetit - u hap 
nga fjalët përshëndetëse të Guvernatorit 
të Bankës së Shqipërisë, z. Gent Sejko; 
Ministrit të Brendshëm, z. Bledar Çuçi; dhe 
Prokurorit të Përgjithshëm, z. Olsian Çela.

Nëpërmjet kësaj marrëveshjeje, tre 
institucionet kurorëzuan punën voluminoze të 
nisur vite më parë për rritjen e bashkëpunimit 
në parandalimin dhe mbrojtjen e monedhave 

ndaj falsifikimit, si dhe goditjen në kohë të 
këtij fenomeni në vendin tonë.

Marrëveshja e bashkëpunimit lidhet me 
zbatimin e rekomandimeve të Komitetit të 
Stabilizim-Asociimit (KSA) midis Shqipërisë 
dhe Bashkimit Evropian për mbrojtjen e 
monedhave nga falsifikimi në përqasje me 
standardet evropiane. Ndaj me nënshkrimin 
e saj, Banka e Shqipërisë përmbush dhe një 
nga prioritetet për zbatimin e rekomandimeve 
të KSA-së.

prEzantohEt raporti i 
tranzicionit të BankëS 
EvropianE për rindërtim 
dhE zhvillim 2022-2023
30 janar 2023, tiranë

Në datën 30 janar 2023, në ambientet e 
Bankës së Shqipërisë, u prezantua Raporti i 
Tranzicionit i Bankës Evropiane për Rindërtim 
dhe Zhvillim (BERZH), 2022-2023. Në 
fjalën përshëndetëse të këtij aktiviteti, 
Guvernatori i Bankës së Shqipërisë, z. Gent 
Sejko, u shpreh se Raporti i Tranzicionit të 
BERZH-it mbetet një analizë profesionale 
dhe autoritare e ecurisë së ekonomive në 

proces tranzicioni e konvergjence, si dhe një 
udhërrëfyes i çmuar i politikave të stabilizimit 
e zhvillimit, të nevojshme për të mbështetur 
një progres të qëndrueshëm ekonomik e 
shoqëror.

“Kryefjalë e Raportit të këtij viti janë pasojat 
ekonomike të konfliktit ushtarak në Ukrainë, 
të para këto si në planin afatshkurtër e 
afatmesëm, ashtu dhe në atë afatgjatë. 
Në aspektin ekonomik, ky konflikt ishte 
një goditje e fortë oferte për thuajse 
gjithë kontinentin evropian, goditje e cila 
u pasqyrua në rritje të inflacionit dhe të 
pasigurisë, në përkeqësim të termave të 
tregtisë, në thellim të deficiteve të llogarisë 
korrente, si dhe në shtrëngim të kushteve 
financiare” theksoi Guvernatori.

Duke u ndalur në mesazhet kryesore të 
Raportit të Tranzicionit, Guvernatori veçoi 
përfundimin se konfliktet dhe tensionet 
gjeopolitike sjellin pashmangshmërisht 
ndryshime të rëndësishme strukturore, të 
cilat shoqërohen me rritje të emigracionit, 
me pasoja afatgjata si për vendet pritëse 
dhe për ato të origjinës. Gjithashtu, 
tensionet gjeopolitike pasqyrohen në rritje të 
proteksionizmit, fragmentarizim të zinxhirëve 
të prodhimit dhe riorientim të flukseve të 
investimeve të huaja direkte drejt vendeve 
mike, si dhe frenim të procesit të globalizimit. 
Ndër të tjera, ato ulin vëmendjen ndaj 
reformave strukturore, të cilat kanë qenë dhe 

mbeten instrumenti i vetëm për një rritje më 
të shpejtë e më të qëndrueshme ekonomike.

Në mbyllje, Guvernatori Sejko theksoi se 
detyra e politikëbërësve, në nivel kombëtar e 
ndërkombëtar, është t’i njohin këto sfida dhe 
të kujdesen për minimizimin e pasojave të 
tyre, sidomos kryerja e reformave strukturore, 
e cila është ngadalësuar që prej nisjes së 
pandemisë në të gjitha vendet e rajonit, duhet 
të rikthehet si prioritet kombëtar strategjik për 
të gjitha vendet në tranzicion.

orGanizohEt 
konFErEnca iv E muzEut 
të BankëS Së ShQipëriSë 
8 shkurt 2023, tiranë

Më 8 shkurt 2023, në ambientet e Bankës së 
Shqipërisë, u organizua Konferenca e Katërt 
e Muzeut të Bankës së Shqipërisë, me temë: 
“Mesjeta, pararendëse e një sistemi monetar 
të mirorganizuar”. Punimet e kësaj konference 
u përshëndetën nga Guvernatori i Bankës 
së Shqipërisë, z. Gent Sejko, Ministrja e 
Kulturës, zj. Elva Margariti, dhe Kryetari i 
Akademisë së Shkencave të Shqipërisë, z. 
Skënder Gjinushi.



 7 

Guvernatori theksoi se organizimi i kësaj 
konference është një nga aktivitetet më 

të rëndësishme për Muzeun e Bankës së 
Shqipërisë, pasi jo vetëm na ndihmon 
të pasurojmë dhe të vijojmë studimin e 
koleksioneve të ekspozuara në të, por 
njëherazi i shërben edhe studiuesve vendas 
si një platformë diskutimi dhe argumentimi 
për punën e tyre kërkimore.

Ministrja e Kulturës, zj. Elva Margariti, 
gjatë fjalës së saj vlerësoi rolin edukues të 
Bankës së Shqipërisë, nëpërmjet Muzeut 
të saj të parasë. Kryetari i Akademisë së 
Shkencave, z. Skënder Gjinushi, gjatë 
fjalës së tij falënderoi Guvernatorin për 
ftesën dhe vlerësoi si mjaft të rëndësishëm 
bashkëpunimin në kuadrin kërkimor dhe 
akademik të dy institucioneve. Ai theksoi 
se studimi i monedhës është çelësi për të 
zbuluar dhe vlerësuar historinë e një vendi 
dhe përzgjedhja e një teme të tillë kushtuar 
mesjetës do të hedhë dritë të mëtejshme 
në studimin e kësaj periudhe të vendit tonë 
nëpërmjet numizmatikës.

GuvErnatori SEjko 
në aktivitEtin “të 
StudioSh në mBrEtërinë 
E BaShkuar”
9 shkurt 2023, tiranë

Në datën 9 shkurt 2023, Guvernatori i 
Bankës së Shqipërisë mori pjesë në aktivitetin 
e organizuar nga Ambasada e Mbretërisë 
së Bashkuar në Tiranë, kushtuar programit 
ndërkombëtar “Chevening” të ofruar nga Zyra 
e Jashtme e Commonwealth dhe Zhvillimit të 
Mbretërisë së Bashkuar.

Në krye të fjalës së tij, Guvernatori 
Sejko falënderoi Ambasadorin King-Smith 
për marrëdhëniet mjaft të mira midis dy 
vendeve dhe për mbështetjen që Mbretëria 
e Bashkuar i ka dhënë Shqipërisë në 
proceset e zhvillimit të vendit, përfshirë 
këtu edhe atë të integrimit evropian. Ai 
vlerësoi rolin që Mbretëria e Bashkuar ka 
pasur veçanërisht në rrugën e tranzicionit 
të vendit tonë, si nëpërmjet mbështetjes 
me fonde financiare ashtu dhe nëpërmjet 
transferimit të dijeve dhe ndihmës në 
ngritjen e kapaciteteve.

Guvernatori theksoi se prej disa vitesh, 
Banka e Shqipërisë bashkëpunon ngushtë 
me institucione prestigjioze të dijes në 

Mbretërinë e Bashkuar, si Shkolla Ekonomike 
dhe Shkencave Politike të Londrës (LSE) dhe 
Universitetin e Oxfordit, duke bërë të mundur 
organizimin e një serie konferencash të 
përbashkëta.

GuvErnatori takon 
dElEGacionin E BQE-
Së për vlErëSimin E 
proGramit të rEFormavE 
EkonomikE për vitin 
2023
17 shkurt 2023, tiranë

Në datë 17 shkurt 2023, një delegacion nga 
Banka Qendrore Evropiane (BQE) zhvilloi 
një vizitë pune në Bankën e Shqipërisë, në 
kuadër të dialogut me partnerët evropianë 
për vlerësimin e programit të reformave 
ekonomike për vitin 2023. Qëllimi i kësaj 
vizite ishte diskutimi i zhvillimeve dhe politikave 
ekonomike, financiare e bankare, me drejtues 
të Bankës së Shqipërisë.

Gjatë takimit të zhvilluar me Guvernatorin 
e Bankës së Shqipërisë, z. Gent Sejko, 
delegacioni i BQE-së u njoh më në detaje 
me zhvillimet më të fundit makroekonomike 
të vendit dhe pritjet e BSH-së për ecurinë e 
ekonomisë së tij.

Guvernatori Sejko theksoi se ekonomia 
shqiptare ka shfaqur një rezistencë të 
konsiderueshme ndaj goditjeve të ardhura 
nga pandemia dhe, së fundmi, nga lufta 
në Ukrainë. Në këtë kontekst, ai theksoi se 
rimëkëmbja ekonomike pas emergjencës 
së pandemisë ka qenë e shpejtë dhe e 
gjithanshme, duke dëshmuar si bilancet e 
shëndosha dhe fleksibilitetin e sektorit privat, 
ashtu edhe kursin e duhur të politikave 
monetare, financiare dhe fiskale gjatë kësaj 
periudhe. Po ashtu, Guvernatori nënvizoi se 
rritja e çmimeve në tregjet ndërkombëtare 
gjatë vitit 2022 ka sjellë rritje të shpejtë 
të inflacionit në vend. Megjithatë, kjo rritje 
është shfaqur e kontrolluar, si pasojë e 
reagimit të politikës monetare, e forcimit të 
kursit të këmbimit dhe e kontrollit të çmimeve 
të energjisë elektrike. Në të njëjtën kohë, 
aktiviteti ekonomik në vend, punësimi e 
pagat, kanë vijuar të rriten.

Në mbyllje, Guvernatori falënderoi BQE-
në për mbështetjen e vazhdueshme ndaj 
Bankës së Shqipërisë, mbështetje kjo e 
shprehur jo vetëm në formën e shkëmbimit 
të informacionit dhe të dialogut të 
vazhdueshëm mbi politikat, por edhe në 
formën e linjës së likuiditetit në vlerën 400 
milionë euro të akorduar gjatë pandemisë 
dhe të rinovuar së fundmi. Ai theksoi se 
pavarësisht se deri tani nuk ka qenë i 
nevojshëm përdorimi i kësaj marrëveshjeje 
huaje të kolateralizuar (REPO), Banka e 
Shqipërisë vlerëson se ky instrument rezervë 

mbetet i dobishëm në kuadër të pasigurive 
të shtuara në ekonominë globale dhe tregjet 
financiare, që vijnë kryesisht nga vazhdimi i 
luftës në Ukrainë.

GuvErnatori SEjko mErr 
pjESë në mBlEdhjEn E 
konStituEncëS Së Fmn-Së 
dhE BB-Së
10 mars 2023, San marino

Në datën 10 mars 2023, Guvernatori i 
Bankës së Shqipërisë, z. Gent Sejko, mori 
pjesë në Mbledhjen e Konstituencës të Fondit 
Monetar Ndërkombëtar (FMN) dhe të Grupit 
të Bankës Botërore (BB), zhvilluar në San 
Marino.

Ky takim bëri bashkë guvernatorët dhe 
ministrat e financave të vendeve anëtare të 
konstituencës, për të diskutuar mbi zhvillimet 
më të fundit të ekonomisë botërore dhe 
ekonomive përkatëse. Më në veçanti, në fokus 
të kësaj mbledhjeje ishin sfidat e rimëkëmbjes 
post-COVID dhe tensionet gjeopolitike.

Gjatë takimit, Guvernatori Sejko prezantoi 
zhvillimet më të fundit në ekonominë 
shqiptare, duke theksuar rolin e rëndësishëm 
që ka luajtur normalizimi i politikës monetare, 

në kushtet e një inflacioni të lartë në vend. 
Inflacioni ka vijuar trendin rënës për të katërtin 
muaj radhazi dhe pritet të kthehet në objektiv 
në gjysmën e parë të vitit 2024. Ndërkohë, 
ekonomia shqiptare ka shfaqur një rezistencë 
të mirë ndaj goditjeve të huaja të ofertës dhe 
shtrëngimit të kushteve monetare në vend dhe 
në botë dhe pritet të vijojë të rritet. Sa i përket 
tregjeve financiare, ato mbeten relativisht të 

qeta, edhe në prani të shtrëngimit global të 
kushteve të financimit, dhe bilancet e sektorit 
bankar paraqiten të shëndetshme. Ndryshimet 
e normës bazë janë përcjellë kënaqshëm në 
tregun ndërbankar, ndërkohë që treguesit 
kryesorë të stabilitetit financiar pritet të mbeten 
në kontroll. Kredia për bizneset dhe familjet 
ka vijuar të rritet, ndonëse me ritme më të 
ngadalësuara.

Në përfundim, Guvernatori Sejko theksoi 
se Banka e Shqipërisë, si autoritet monetar 
i vendit, mbetet e angazhuar të luajë një 
rol të rëndësishëm në mbështetje të rritjes 
së qëndrueshme dhe forcimit të balancave 
kryesore makroekonomike në Shqipëri.

lEkSion i GuvErnatorit 
SEjko në london 
School oF EconomicS 
and political SciEncE 
(lSE)
28 mars 2023, londër, angli

Në datën 28 mars 2023, Guvernatori i 
Bankës së Shqipërisë, z. Gent Sejko, mbajti 
një leksion publik të organizuar nga Shkolla 
Ekonomike dhe e Shkencave Politike të Londrës 
(London School of Economics and Political 
Science, LSE) me temë “Dealing with Shocks 
at the Gates of EU: New Policy Instruments & 
The Role of Central Banks”.

Ky leksion u organizua në kuadër të 
bashkëpunimit që Banka e Shqipërisë ka me 
LSE-në në fushën akademike dhe studimore, si 
dhe u ndoq nga ekspertë ndërkombëtarë në 
fushën e ekonomisë, akademikë të universitetit, 

nga studentë të huaj dhe shqiptarë që 
studiojnë pranë kësaj shkolle.

Gjatë leksionit, Guvernatori diskutoi mbi 
sfidat ekonomike dhe financiare me të cilat 
përballen ekonomitë e vogla të hapura të 
rajonit të Ballkanit Perëndimor dhe në veçanti 
Shqipëria, në rrugëtimin drejt Bashkimit 
Evropian (BE), dhe implikimet që paraqesin 
sfida të tilla për politikat monetare dhe 
financiare të ndërmarra nga bankat qendrore 
përkatëse.

Leksioni u pasua nga diskutimet e profesorëve 
të Shkollës Ekonomike dhe Shkencave Politike 
të Londrës (LSE), zj. Piroska Nagy-Mohácsi 
dhe z. Vassilis Monastiriotis, të cilët vlerësuan 
politikat e Bankës së Shqipërisë që kanë 
ndihmuar në tejkalimin me sukses të goditjeve 
të jashtme dhe e kanë përgatitur institucionin 
e bankës qendrore për procesin e integrimit 
në BE. Ata theksuan se Banka e Shqipërisë, 
falë reagimit të shpejtë dhe koordinimit të 
politikave ekonomike, ka arritur të japë një 
mbështetje konkrete për zhvillimin e vendit, 
përballimin e goditjeve të njëpasnjëshme të 
viteve të fundit dhe të shërbejë si një institucion 
model në procesin e integrimit evropian të 
vendit.

GuvErnatori SEjko mErr 
pjESë në promovimin 
E liBrit të proF. dr. 
ariStotEl pano
4 prill 2023, tiranë

Në datën 4 prill 2023, Guvernatori i Bankës 
së Shqipërisë, z. Gent Sejko, mori pjesë në 
prezantimin e librit “Antikiteti dhe moderniteti 
i mendimit ekonomik të Greqisë së Lashtë”, 
shkruar nga Prof. Dr. Aristotel Pano dhe 
pasuruar me refleksionet e Akademik Prof. Dr. 
Anastas Angjeli. 

Guvernatori u shpreh se ndihej i nderuar të 
prezantonte librin e Prof. Dr. Aristotel Pano, jo 
vetëm si drejtues i Bankës së Shqipërisë, por 
edhe si mik e student i profesor Panos, i cili ka 
qenë një nga bashkëpunëtorët dhe këshilltarët 
më elitarë të bankës sonë qendrore që prej 
themelimit të saj.

Më tej, duke u ndalur në rëndësinë e këtij 
libri, Guvernatori theksoi se ajo çka e bën 
atë unik për vendin tonë është tema gati e 
padiskutuar në veprat vendase mbi mendimin 
dhe filozofinë ekonomike. Mendimi ekonomik 
antik duhet njohur, e diskutuar. Ai vijon të jetë 
shumë i vlefshëm edhe në ditët e sotme, si 
për studentët e kësaj shkence relativisht të re, 
ashtu edhe për ne politikëbërësit.

Guvernatori e përfundoi fjalën duke u kthyer 
tek trashëgimia që intelektualë si Aristotel 
Pano lënë pas edhe kur largohen nga jeta. 
“Jam shumë i lumtur që Profesor Pano na besoi 
dorëshkrimin e tij mbi historinë monetare dhe 
bankare shqiptare të dy shekujve të fundit.”- u 
shpreh ai. “Vepër të cilën Banka e Shqipërisë 
do ta botojë së shpejti. Shpresoj që vepra 
të tilla të frymëzojnë fakultetet e ekonomisë, 
financave dhe biznesit për të trajtuar në 
kurrikulat e tyre më gjerësisht lëndën e 
studimit të mendimit ekonomik, pasi ajo ofron 
një kuptim më të thellë të teorisë ekonomike, 
zhvillon aftësitë e të menduarit dhe ekspozon 

studentët ndaj ideve të ndryshme dhe studimit 
të historisë intelektuale”.

zëvEndëSGuvErnatorja 
E parë minxhozi në 
Forumin “30 vitE 
Ekonomi E lirë-SEktori 
Bankar”
6 prill 2023, tiranë, Shqipëri

Në datën 6 prill 2023, Fakulteti i Ekonomisë 
pranë Universitetit të Tiranës, organizoi forumin 
me temë “30 Vite Ekonomi e Lirë-Sektori 
Bankar”. Në këtë forum, Banka e Shqipërisë 
u përfaqësua nga Zëvendësguvernatorja 
e Parë e Bankës së Shqipërisë, zj. Luljeta 
Minxhozi, e cila ishte e ftuar nderi.

Në fjalën e mbajtur, zj. Minxhozi u ndal 
fillimisht në rolin e rëndësishëm që sektori 
bankar luan në ekonominë e vendit. Ky sistem 
siguron mjetet e pagesës në ekonomi, por 
gjithashtu shërben si një motor rritjeje për të 
nëpërmjet huadhënies ndaj sektorit privat dhe 
individëve. Më tej, ajo u ndal në procesin e 
digjitalizimit dhe sfidat me të cilat përballet 
sistemi bankar, si rrjedhojë e zhvillimeve të 
shumta në fushën e teknologjisë. Në këtë 
kuadër, ajo evidentoi punën e kryer nga 
Banka e Shqipërisë në drejtim të zhvillimit të 

infrastrukturës së sistemit të pagesave ku një rol 
të veçantë ka luajtur dhe miratimi i ligjit “Për 
shërbimet e pagesave”, i cili tashmë është 
finalizuar si nga pikëpamja infrastrukturore 
ashtu edhe rregullative, dhe është funksional 
dhe i disponueshëm për aktorët e tregut.

Në përfundim të fjalës së saj, zj. Minxhozi u 
ndal dhe në përfshirjen e bankave qendrore 
në financat e gjelbra dhe rolin e rëndësishëm 
që ato kanë në përballimin e sfidave me të cilat 
përballet ekonomia, si pasojë e ndryshimeve 
klimatike.

GuvErnatori SEjko në 
mBlEdhjEt E pranvErëS të 
Fmn-Së dhE BB-Së
12-15 prill 2023, uashington, ShBa

Në datat 12-15 prill 2023, Guvernatori i 
Bankës së Shqipërisë, z. Gent Sejko, mori 
pjesë në Mbledhjet e Pranverës të Fondit 

Monetar Ndërkombëtar (FMN) dhe të Grupit 
të Bankës Botërore (BB), në Uashington.

Në këto mbledhje marrin pjesë guvernatorë të 
bankave qendrore dhe ministrat e financave 
të vendeve anëtare, drejtues të lartë të 
institucioneve financiare ndërkombëtare, si 
dhe përfaqësues të botës akademike, biznesit 
dhe shoqërisë civile.

Gjatë takimeve me përfaqësuesit e FMN-
së dhe BB-së, Guvernatori Sejko i njohu 
të pranishmit me zhvillimet më të fundit 
në ekonominë shqiptare. Ai u shpreh se 

ekonomia jonë i rezistoi mirë goditjeve të 
njëpasnjëshme nga tërmeti, pandemia dhe 
pasojat ekonomike të luftës në Ukrainë, të 
cilat nisën gjatë vitit 2022 dhe vijojnë të jenë 
ende të pranishme.

Pavarësisht situatave sfiduese, politikat 
ekonomike të ndjekura nga Banka e 
Shqipërisë kanë ndihmuar në ruajtjen e një 
niveli relativisht të ulët inflacioni krahasuar 
me vendet e rajonit, në uljen e pasigurisë, si 
dhe në ruajtjen e stabilitetit financiar në vend. 
Inflacioni ka filluar kurbën rënëse, duke arritur 
në 5.3% në muajin mars. Ai pritet ta vijojë 

këtë trajektore gjatë vitit 2023 dhe të kthehet 
në objektiv brenda gjysmës së parë të vitit 
2024.

Nga ana tjetër, përfaqësuesit e lartë të FMN-
së dhe BB-së e vlerësuan pozitivisht rolin dhe 
politikën e ndjekur nga Banka e Shqipërisë, 
në zhvillimin makroekonomik dhe stabilitetin 
financiar të vendit. Ata theksuan se koordinimi 
i politikës monetare me politikën fiskale në 
Shqipëri dhe kahun e politikës monetare në 
Eurozonë dhe në botë mbetet i një rëndësie të 
veçantë. Konsolidimi fiskal dhe konvergjenca 
me politikën monetare në Eurozonë janë 
faktorë ndihmues në politikën monetare 
të Bankës së Shqipërisë dhe zhvillimin 
makroekonomik të vendit.

GuvErnatori SEjko 
mE përFaQëSuES të 
ShoQatavE të BiznESEvE 
EkSportuESE
8 maj 2023, tiranë

Në datën 8 maj 2023, Guvernatori i Bankës së 
Shqipërisë, zoti Gent Sejko, zhvilloi një takim 
me përfaqësuesit e shoqatave të bizneseve 
eksportuese për të diskutuar mbi shqetësimet 
e ngritura nga ata lidhur me forcimin e kursit 
të këmbimit të lekut ndaj monedhës euro.

Ky takim u zhvillua në frymën e bashkëpunimit 
dhe tryezës së diskutimit për të vlerësuar 
shqetësimet e tyre, për t’u informuar lidhur me 
situatën, si dhe për të sugjeruar instrumente 
e alternativa të koordinuara me industrinë 
financiare.

Guvernatori Sejko e hapi këtë takim duke 
theksuar se Shqipëria prej shumë vitesh ndjek 
një regjim të lirë kursi këmbimi. Në zbatim të 
këtij regjimi, Banka e Shqipërisë nuk targeton 
një nivel të caktuar të kursit të këmbimit, e 
megjithatë i kushton një vëmendje të veçantë 
ecurisë së tij. Për sa i përket trendit forcues të 
monedhës vendase, sipas analizave të kryera, 
Banka e Shqipërisë gjykon se ky pasqyron 
përmirësimet strukturore të ekonomisë dhe të 
tregjeve financiare shqiptare, të shfaqura në 
forcimin e pozicionit të jashtëm të ekonomisë 
dhe në rritjen e besimit të publikut në 
monedhën kombëtare.

Gjithashtu, Guvernatori shtoi se tregu valutor 
ka funksionuar normalisht gjatë dy viteve të 

fundit, duke mos shfaqur çrregullime apo 
fenomene spekulative, çka sugjeron se forcimi 
i kursit të këmbimit të lekut është një fenomen 
i përcaktuar nga ekonomia reale dhe jo nga 
tregu financiar. Banka e Shqipërisë ka qenë 
dhe mbetet në vazhdimësi e angazhuar të 
krijojë një ambient monetar e financiar sa më 
të sigurt, të qëndrueshëm dhe transparent, 
në interes të zhvillimit të qëndrueshëm të 
ekonomisë. Ajo i ftoi eksportuesit të jenë 
vazhdimisht të kujdesshëm në strategjitë 
dhe planet e tyre të biznesit, si dhe të 
bashkëpunojnë sa më ngushtë me industrinë 
financiare, e cila ofron instrumentet e duhura 
për t’u mbrojtur ndaj këtyre rreziqeve.

zëvEndëSGuvErnatorja 
E parë minxhozi në 
tryEzën E diSkutimit mBi 
trEGjEt E kapitalit
26 maj 2023, tiranë

Në datën 26 maj 2023, u organizua një 
tryezë diskutimi midis Autoritetit të Mbikëqyrjes 
Financiare (AMF), Ministrisë së Financave 
dhe Ekonomisë dhe bankave lidhur me 
zhvillimin e tregjeve të kapitalit në vend. 
Kjo tryezë diskutimi u zhvillua nga Autoriteti 
i Mbikëqyrjes Financiare, pas miratimit nga 
Këshilli i Ministrave të Dokumentit Politik “Për 
krijimin e një mjedisi mundësues për zhvillimin 

e tregjeve të kapitalit në Shqipëri, 2023-
2027”.

Në fjalën e mbajtur, Zëvendësguvernatorja 
Minxhozi u ndal fillimisht në rolin e 
rëndësishëm që ka funksionimi me efikasitet 
i tregjeve të kapitalit në Shqipëri. Në këtë 
kuadër, ajo theksoi se zhvillimi i këtyre 
tregjeve ndihmon në uljen e volatilitetit të lartë 
të normave të interesit dhe kursit të këmbimit, 
në krijimin e një ambienti të qëndrueshëm për 
përcjelljen efektive të politikës monetare, në 
ruajtjen e stabilitetit financiar dhe zhvillimin 
e qëndrueshëm ekonomik. Nga ana tjetër, 
tregjet efikase të kapitalit mund të ofrojnë 
financim për sektorin shtetëror dhe atë privat, 
duke ofruar kështu një qasje të re në burimet 
financiare përtej sektorit bankar dhe duke 
nxitur më tej konkurrueshmërinë.

Në fund të fjalës së saj, Zëvendësguvernatorja 
shprehu angazhimin e plotë të Bankës së 
Shqipërisë për të ndihmuar në zbatimin e 
strategjisë dhe zhvillimin e mëtejshëm të 
tregjeve të kapitalit.

zëvEndëSGuvErnatorja 
E parë minxhozi në 
Samitin E vEndEvE të 
rajonit 
29-30 maj 2023, Becic, mal i zi

Në datat 29-30 maj 2023, 
Zëvendësguvernatorja e Parë e Bankës 
së Shqipërisë, zj. Luljeta Minxhozi, ndoqi 
punimet e samitit vjetor të vendeve të rajonit, 
të mbajtur në Becic, Mal i Zi. 

Samiti i këtij viti, me temë “Stabiliteti financiar 
dhe monetar i rajonit në kohë të pasigurta të 
krizës së zgjatur gjeopolitike dhe ekonomike”, 
trajtoi zhvillimet më të fundit në ekonomitë e 
rajonit.

Ai ishte i organizuar në tre panele kryesore 
dhe Zëvendësguvernatorja e Parë e Bankës 
së Shqipërisë, zj. Luljeta Minxhozi, ishte e 
ftuar në panelin e guvernatorëve ku diskutoi 

rreth temës “Ruajtja e stabilitetit të çmimeve 
dhe sistemit bankar në kohë pasigurie”.

Një nga çështjet më sfiduese në të cilën 
ajo u fokusua ishte rritja e çmimeve. 
Zëvendësguvernatorja Minxhozi u shpreh se 
regjimi i shënjestrimit të inflacionit dhe regjimi 
i kursit të lirë të këmbimit, të cilët zbatohen në 
Shqipëri, kanë funksionuar më së miri dhe kanë 
ndihmuar vendin në procesin e konvergjencës, 
duke mundësuar rritje ekonomike, stabilitet 
ekonomik e financiar, dhe rritje e zgjerim të 
sektorit financiar. 

Ajo shtoi se si çdo shtet edhe Shqipëria është 
prekur nga inflacioni, si nga ai i brendshëm 
edhe nga ai i importuari. Megjithatë, 
krahasuar me vendet e tjera, Shqipëria ka 
pasur një inflacion më të ulët, kjo pasi falë 
prodhimit të energjisë nga burimet hidrike të 
brendshme, vendi ynë nuk ka importuar shumë 
energji dhe çmimi i saj nuk e ka ndikuar rritjen 
e përgjithshme të çmimeve. 

Zj. Minxhozi theksoi se Banka e Shqipërisë 
ka garantuar stabilitetin monetar dhe financiar 
të vendit, duke rritur normën bazë të interesit 
në përputhje me objektivin e saj kryesor për 
të luftuar inflacionin. Pavarësisht situatave 
sfiduese, politikat ekonomike të ndjekura 
nga Banka kanë ndihmuar në ruajtjen e një 
niveli relativisht të ulët inflacioni krahasuar me 
vendet e rajonit.

GuvErnatori SEjko 
prEzanton raportin 
vjEtor të BankëS Së 
ShQipëriSë për vitin 2022 
31 maj 2023, tiranë

Në datën 31 maj 2023, Guvernatori 
i Bankës së Shqipërisë, z. Gent Sejko, 
prezantoi përpara deputetëve të Komisionit 
të Ekonomisë dhe Financave (KEF), Raportin 
Vjetor të Bankës së Shqipërisë për vitin 2022. 

Gjatë fjalës së tij, Guvernatori Sejko bëri 
një ekspoze të panoramës ekonomike e 
financiare të vendit, në të cilën theksoi se 
viti 2022 është orientuar nga përmbushja 
e misionit dhe detyrave tona ligjore, nga 
jetësimi i angazhimeve që kemi marrë në 
strategjinë afatmesme të zhvillimit, si dhe 
nga respektimi i rekomandimeve të lëna nga 
Kuvendi i Shqipërisë për vitin 2022. Ai theksoi 
se ndonëse është ende shpejt për të bërë një 
bilanc përfundimtar të pasojave të luftës në 
Ukrainë, Banka e Shqipërisë konstaton me 
kënaqësi se ekonomia shqiptare ka shfaqur 
një rezistencë të lartë ndaj goditjeve. Kjo 
rezistencë është shfaqur, së pari, në ruajtjen e 
trendit pozitiv të rritjes ekonomike dhe, së dyti 
e po aq e rëndësishme, në ruajtjen e stabilitetit 
të përgjithshëm ekonomik e financiar të vendit.

Më konkretisht, Guvernatori evidentoi disa 
nga drejtimet dhe rezultatet kryesore të punës 
së Bankës së Shqipërisë gjatë vitit 2022: 

•	Rritja	e	 intensitetit	dhe	zgjerimi	 i	bazës	së	
presioneve inflacioniste gjatë vitit të shkuar 
diktuan një ndryshim të kursit të politikës 
monetare.

•	Në	 përmbushje	 të	 mandatit	 tonë	 ligjor	 të	
stabilitetit të çmimeve, Banka e Shqipërisë 
ndërmori një normalizim të qëndrimit të 
politikës monetare.

•	Normalizimi	u	realizua	nëpërmjet	rritjes	së	
normës bazë të interesit, nga niveli 0.5% 
në fillim të vitit 2022 në nivelin 2.75% në 
fund të tij.

•	Intensifikuam	 komunikimin	 me	 tregjet	 dhe	
publikun, për të rikonfirmuar vullnetin tonë 
për marrjen e të gjitha masave të nevojshme 
për kthimin e inflacionit në objektiv, si dhe 
për të sqaruar strategjinë tonë të politikës 
monetare.

Më tej, Guvernatori shtoi se aktiviteti i Bankës 
së Shqipërisë gjatë vitit 2022 është orientuar 
nga përmbushja e misionit dhe detyrave 
tona ligjore, nga jetësimi i angazhimeve që 
kemi ndërmarrë në strategjinë afatmesme 
të zhvillimit, si dhe nga respektimi i 
rekomandimeve të lëna nga Kuvendi i 
Shqipërisë për vitin 2022. Kjo filozofi do të 
vijojë të udhëheqë punën tonë edhe gjatë vitit 
2023 e në vazhdim.

Në përfundim të fjalës së tij, Guvernatori 
theksoi edhe një herë se stabiliteti i çmimeve 
ka qenë dhe mbetet misioni kryesor i Bankës 
së Shqipërisë. Ruajtja e stabilitetit monetar dhe 
financiar të vendit është shërbimi më i mirë 
që ne mund t’i ofrojmë ekonomisë shqiptare. 

Nga ana tjetër, rritja e potencialit prodhues 
të ekonomisë, forcimi i rezistencës së saj 
ndaj goditjeve, si dhe rritja e mirëqenies së 
shoqërisë kërkon vazhdimin dhe thellimin e 
mëtejshëm të reformave strukturore.

nënShkruhEt 
mEmorandumi i 
mirëkuptimit midiS 
BankëS Së ShQipëriSë dhE 
SEkrEtariatit të ShtEtit 
zvicEran për ÇëShtjEt 
EkonomikE
19 qershor 2023,tiranë

Në datën 19 qershor 2023, në ambientet e 
Bankës së Shqipërisë u zhvillua ceremonia e 
nënshkrimit të Memorandumit të Mirëkuptimit 
midis Sekretariatit të Shtetit Zviceran për 
Çështjet Ekonomike (SECO) dhe Bankës së 
Shqipërisë, lidhur me zbatimin e fazës së 
tretë të programit të asistencës dypalëshe për 
zhvillimin e kapaciteteve për bankat qendrore 
për vitet 2023 – 2028.

Marrëveshja u nënshkrua nga Guvernatori 
i Bankës së Shqipërisë, z. Gent Sejko, dhe 
Ambasadorja e Zvicrës në Shqipëri, SH.S.Zj. 
Ruth Huber.

Gjatë fjalës së tij, Guvernatori Sejko e 
cilësoi këtë memorandum si një fazë të re 
bashkëpunimi të rëndësishëm mes Bankës 
së Shqipërisë dhe Sekretariatit të Shtetit 
për Çështjet Ekonomike (SECO) dhe si një 
fazë të re që fokusohet drejt sfidave të reja 
makroekonomike e financiare që përcaktohen 
nga kushtet specifike gjeopolitike, nga 
zhvillimet e shpejta në digjitalizim dhe 
inovacionin financiar. Këto risi sfidojnë 
në mënyrë domethënëse si autoritetet, 
ashtu edhe shoqërinë që duhet t’i njohë, t’i 
kuptojë e t’i përdorë këto instrumente, por 
njëkohësisht edhe të mbrohet nga rreziqet që 
vijnë me zhvillimin e shpejtë e të vrullshëm të 
teknologjisë.

Në përfundim, Ambasadorja përgëzoi 
Bankën e Shqipërisë për partneritetin mjaft 
të mirë të krijuar dhe për rolin e saj si një 
institucion efektiv dhe i pavarur në Shqipëri 
në garantimin e stabilitetit financiar të vendit.

GuvErnatori SEjko në 
takimin përmByllëS mE 
përFaQëSuESit E miSionit 
të Fondit monEtar 
ndërkomBëtar
19 qershor 2023,tiranë

Më 19 qershor 2023, Guvernatori i Bankës 
së Shqipërisë, z. Gent Sejko, zhvilloi takimin 

përmbyllës me misionin e Fondit Monetar 
Ndërkombëtar (FMN), të kryesuar nga zj. 
Anke Weber, shefe e Misionit të FMN-së për 
Shqipërinë. Në fokus të takimit ishte analiza e 
situatës më të fundit ekonomike dhe financiare 
në vend, projeksionet për të ardhmen, si dhe 
diskutimi mbi politikat e ndjekura.

Gjatë takimit, Guvernatori Sejko vlerësoi se 
ekonomia shqiptare pritet të shënojë rritje në 
vitin 2023, duke dëshmuar qëndrueshmërinë 
e sektorit financiar, si dhe fleksibilitetin e sektorit 
privat. Lidhur me sektorin bankar, Guvernatori 
u shpreh se veprimtaria e tij është zhvilluar 
në mënyrë të qëndrueshme, me tregues të 
përfitueshmërisë dhe kapitalizimit në nivele 
të përshtatshme për të ofruar mbështetje për 
stabilitetin financiar të vendit.

Shefja e Misionit të FMN-së u shpreh se 
sistemi bankar, në përgjithësi, ka treguar 
rezistencë ndaj goditjeve të njëpasnjëshme, 
me pozicione të shëndetshme kapitali 
dhe likuiditeti. Ajo inkurajoi monitorimin e 
vazhdueshëm të rrezikut të kredisë bankare, 

të kursit të këmbimit dhe të normës së interesit. 
Gjithashtu, ajo konstatoi se trendi forcues i 
kursit të këmbimit është në linjë me rritjen e 
eksporteve dhe përmirësimet strukturore në 
balancat e jashtme të ekonomisë shqiptare. 
Në këtë kontekst, ajo nënvizoi dobinë dhe 
përfitimet që ka ekonomia shqiptare nga 
regjimi i lirë i kursit të këmbimit dhe theksoi 
se, në përputhje me këtë regjim, ndërhyrja në 
tregun valutor duhet të kufizohet në kushtet e 
çrregullimit të tregut, duke ruajtur rolin e kursit 
të këmbimit si amortizues goditjesh.

GuvErnatori SEjko 
në mBlEdhjEn vjEtorE 
të Bordit drEjtuES të 
QEndrëS Së EkSElEncëS 
në Financë (cEF)
22 qershor 2023,tiranë

Në datën 22 qershor 2023, Bordi Drejtues i 
Qendrës së Ekselencës në Financë (Centre of 
Excellence in Finance - CEF) zhvilloi mbledhjen 
e tij vjetore në ambientet e Bankës së Shqipërisë 
për të analizuar arritjet e deritanishme, 
diskutuar planet për të ardhmen dhe rritur 
përpjekjet për fuqizimin e institucioneve 
publike. Bordi Drejtues është organi më i lartë 
vendimmarrës i këtij institucioni dhe anëtarë të 
tij janë ministrat e financave dhe guvernatorët 
e bankave qendrore të vendeve anëtare.

Këtë vit, mbledhja vjetore u organizua në 
Tiranë, nën kujdesin e Guvernatorit të Bankës 
së Shqipërisë, z. Gent Sejko, i cili ka mbajtur 
dhe kryesinë e Bordit Drejtues të CEF-it gjatë 
vitit 2022.

Aktiviteti u çel nga Guvernatori Sejko, i cili 
falënderoi CEF-in për bashkëpunimin e 
deritanishëm, duke theksuar se ai ka qenë një 
partner i fortë dhe i besueshëm për Bankën 
e Shqipërisë, duke kontribuuar në mënyrë 
të veçantë për ndërtimin e politikave që 
garantojnë stabilitetin makroekonomik dhe 
financiar. Përmes aktiviteteve të tij, CEF-i 
ndihmon në arritjen e qëllimeve të Agjendës 
2030 për Zhvillimin e Qëndrueshëm, 
duke promovuar institucione efektive, të 
përgjegjshme dhe të përfshira në të gjitha 
nivelet. Guvernatori Sejko shtoi se mbetet 
mjaft i rëndësishëm fuqizimi i institucioneve, 
me qëllim që ato të jenë të afta të përballen 
me sfida dhe objektiva të ndryshëm, si dhe 
shprehu bindjen se Shqipëria dhe veçanërisht 
Banka e Shqipërisë do të vijojnë të thellojnë 

më tej lidhjet me këtë institucion, duke përfituar 
nga mundësitë që ofron ky bashkëpunim.

Përveç takimit të Bordit Drejtues, anëtarët 
morën pjesë dhe në Konferencën e Nivelit 
të Lartë “Financat e Gjelbra në Evropën 
Juglindore - Zhvillimi i Kapaciteteve dhe një 
Taksonomi” organizuar nga CEF-i dhe Banka 
e Shqipërisë. Së bashku me përfaqësues 
të nivelit të lartë që punojnë në fushën e 
rregullimit dhe mbikëqyrjes bankare në 
Evropën Juglindore, ata diskutuan përpjekjet 
e institucioneve të tyre për nxitjen e financave 
të gjelbra, në përputhje me mandatin e tyre 
institucional. Pjesëmarrësit diskutuan veprimet 
fillestare të ndërmarra, sfidat me të cilat janë 
përballur dhe vizionin e tyre për të ardhmen.

Punimet e kësaj konference u hapën nga 
Guvernatori i Bankës së Shqipërisë, z. 
Gent Sejko, dhe Ministrja e Financave dhe 
Ekonomisë, zj. Delina Ibrahimaj. Lidhur 
me financat e gjelbra, Guvernatori Sejko 
u shpreh se si një institucion publik, Banka 
e Shqipërisë është e përkushtuar të kuptojë 
dhe trajtojë pasojat ekonomike e financiare 
të ndryshimeve klimatike, dhe për kalimin në 
një ekonomi me emetim neto zero. Banka e 
Shqipërisë po punon për të përshtatur kuadrin 
e politikave të saj me këto ndryshime.

GuvErnatori SEjko 
zhvillon një takim mE 
përFaQëSuES të Bordit të 
drEjtorëvE të BErzh
22 qershor 2023,tiranë

Më 23 qershor 2023, Guvernatori i Bankës 
së Shqipërisë, z. Gent Sejko, priti në një 
takim përfaqësuesit e Bordit të Drejtorëve të 
Bankës Evropiane për Rindërtim dhe Zhvillim 
(BERZH).

Fillimisht, Guvernatori Sejko vlerësoi 
marrëdhëniet e shkëlqyera të vendit tonë 
me BERZH-in dhe falënderoi për kontributin 
e çmuar që ka dhënë për Shqipërinë, si një 
ndër investitorët më të mëdhenj institucionalë 
dhe në veçanti për Bankën e Shqipërisë, 
falë të cilit janë realizuar projekte shumë të 
rëndësishme për sistemin bankar.

Guvernatori theksoi se Shqipëria ka bërë 
progres të dukshëm në rrugën e saj të zhvillimit 
ekonomik, rritjen e konkurrueshmërisë dhe 
zgjerimin e reformave, veçanërisht në 
fushën e digjitalizimit. Ekonomia shqiptare, 
pavarësisht goditjeve të njëpasnjëshme, ka 
vijuar të rritet me ritme të qëndrueshme, me 
një rritje ekonomike prej 4.8% në vitin 2022. 
Përfaqësuesit e Bordit të Drejtorëve të BERZH-
it vlerësuan bashkëpunimin me Bankën e 
Shqipërisë, duke u shprehur se si një partner 
serioz ajo ka treguar të jetë një bankë 
qendrore e aftë të veprojë në mënyrë proaktive 
për të ruajtur stabilitetin makroekonomik dhe 
financiar të vendit.

Gjatë diskutimit me Guvernatorin, ata treguan 
interes për çështje të lidhura me transmetimin e 
politikës monetare në ekonomi, modernizimin 
e sistemeve të pagesave, procesin e integrimit 
evropian dhe përdorimin e monedhës së 
përbashkët evropiane euro në Shqipëri.

të tjEra 

GuvErnatori SEjko mErr 
pjESë në cErEmoninë E 
diplomimit të kolEGjit 
“turGut ozal’’
29 maj 2023, tiranë

Në datë 29 maj 2023, Guvernatori i Bankës 
së Shqipërisë, z. Gent Sejko, mori pjesë 
në ceremoninë e diplomimit të maturantëve 
të kolegjit “Turgut Ozal”. Guvernatori e nisi 
fjalën e tij duke theksuar se dita e diplomimit 
është dita që kurorëzon përpjekjet e nisura 
që nga fëmijëria në raport me dijen. Ai shtoi 
se kjo ditë shënon kulmin e viteve të punës së 
palodhur, përkushtimit dhe sakrificës. 

Guvernatori Sejko theksoi se diplomimi nuk ka 
të bëjë vetëm me marrjen e një diplome; ka 
të bëjë me fillimin e një kapitulli të ri në jetë. 
Bëhet fjalë për të përqafuar të panjohurën 
dhe për të shtruar rrugën të së ardhmes. 

Ai inkurajoi studentët të përpiqen për 
përsosmëri në çdo gjë që do bëjnë, të ndjekin 
pasionet me vendosmëri të palëkundur dhe 
të përqafojnë një dashuri të përjetshme për 
dijen. 

Banka E ShQipëriSë i 
komunikon puBlikut 
vEndimmarrjEn E 
politikëS monEtarE

Pas çdo mbledhjeje të Këshillit Mbikëqyrës, 
Guvernatori i Bankës së Shqipërisë i 
komunikon publikut vendimmarrjen e Bankës 
së Shqipërisë, në një konferencë për shtyp. 

Sipas kalendarit të publikuar në fillim të 
vitit, gjatë 6-mujorit të parë të vitit 2023, 
janë zhvilluar tre konferenca për shtyp 
të Guvernatorit mbi këtë vendimmarrje, 
përkatësisht më: 1 shkurt, 23 mars dhe 3 maj 
2023.

Gjatë këtyre konferencave, Guvernatori Sejko 
i komunikoi publikut të gjerë vendimet e Këshillit 
Mbikëqyrës të Bankës së Shqipërisë lidhur me 
normën bazë të interesit ku në mbledhjen e 
muajit mars, norma bazë e interesit u rrit nga 
niveli 2.75% në nivelin 3.00%, ndërsa norma 

e interesit të depozitës njëditore, nga niveli 
1.75% në nivelin 2.00% dhe ajo e normës së 
interesit të kredisë njëditore nga niveli 3.75% 
në nivelin 4.00%. 

Në deklaratat e tij, Guvernatori ka komunikuar 
edhe qëndrimin e ardhshëm të politikës 
monetare, duke u shprehur se “...Këshilli 
gjykon se presionet e larta inflacioniste nga 
ekonomia e brendshme mbeten një faktor 
rreziku për stabilitetin e çmimeve në vend. 
Në këto rrethana, ai do të monitorojë me 
kujdes situatën për të vlerësuar në vazhdimësi 
ecurinë e presioneve inflacioniste dhe për të 
identifikuar në kohë masat e nevojshme për 
arritjen e objektivit, përfshi edhe normalizimin e 
mëtejshëm të qëndrimit të politikës monetare.”

Politika monetare do të sigurojë kushtet e 
nevojshme për respektimin e objektivit të 
stabilitetit të çmimeve në afatin e mesëm, duke 
u kujdesur në të njëjtën kohë të minimizojë 
ndikimin e saj në frenimin e aktivitetit ekonomik 
dhe pasojave të mundshme të padëshirueshme 
në stabilitetin financiar.

takimEt BilatEralE 
screening BE- ShQipëri
Bruksel, Belgjikë

Me zhvillimin e konferencës së parë 
ndërqeveritare BE-Shqipëri për negociatat e 
anëtarësimit, mbajtur më 19 korrik 2022, 

procesi i integrimit të Shqipërisë në Bashkimin 
Evropian vijoi me takimet screening për çdo 
kapitull të acquis-së. 

Gjatë kësaj periudhe janë zhvilluar dy takime 
screening:
•	në	datën	15	shkurt	2023	për	Kapitullin	4	

“Lëvizja e lirë e kapitalit”, një kapitull ky me 
një domethënie të veçantë për negociatat 
e anëtarësimit në aspektin ekonomik, i cili 
trajton një nga katër liritë thelbësore të 
tregut të përbashkët të Bashkimit Evropian; 

•	në	datën	15	qershor	2023	për	Kapitullin	
17 “Politika Ekonomike dhe Monetare”, i 
cili i dedikohet legjislacionit evropian lidhur 
me hartimin dhe koordinimin e politikave 
makroekonomike në të gjitha vendet 
anëtare të Bashkimit Evropian. 

Banka e Shqipërisë ka rolin e liderit të Grupit 
Ndërinstitucional të Integrimit Evropian për 
këto kapituj, nën drejtimin e negociatores 
Natasha Ahmetaj, Zëvendësguvernatore e 
Dytë e Bankës së Shqipërisë.

Sipas agjendës së parapërcaktuar, pala 
shqiptare shpjegoi kuadrin shqiptar ligjor dhe 
institucional, si dhe implementimin e tij, duke 
nënvizuar shkallën e përafrimit dhe hendeqet 
ekzistuese në raport me kuadrin ligjor dhe 
institucional të BE-së për çdo tematikë të 
kapitujve. Në vijim të prezantimeve të palës 
shqiptare, përfaqësuesit e Bashkimit Evropian 
shtruan një sërë pyetjesh për të cilat morën 
përgjigje sipas fushave të përgjegjësisë nga 
ekspertët e delegacionit shqiptar.

prEzantimEt për mEdian 
të raportEvE pEriodikE 
të BankëS Së ShQipëriSë

Si pjesë e strategjisë së saj të komunikimit 
me publikun, Banka e Shqipërisë organizon 
prezantimin e raporteve të saj periodike për 
median përpara publikimit të tyre. Bazuar në 
kalendarin e publikimit të raporteve periodike 
të publikuar në faqen e internetit të Bankës 
së Shqipërisë në fillim të vitit 2023, gjatë 
6-mujorit të parë të këtij viti janë zhvilluar 3 
prezantime “off the records” për mediat:

•	Prezantimi	 i	 Raportit	 tremujor	 të	 Politikës	
Monetare 2023/I, në datën 9 shkurt 2023, 
në ambientet e Bankës së Shqipërisë;

•	Prezantimi	i	Raportit	të	Stabilitetit	Financiar	
6M II 2022, në datën 28 prill 2023, në 
ambientet e Bankës së Shqipërisë;

•	Prezantimi	 i	 Raportit	 tremujor	 të	 Politikës	
Monetare 2023/II, në datën 11 maj 2023, 
në ambientet e Bankës së Shqipërisë.

SEminarEt E të prEmtES

Banka e Shqipërisë organizon rregullisht 
aktivitetin me natyrë kërkimore “Seminari i të 
Premtes”. Kjo nismë fton punonjësit e Bankës 
së Shqipërisë, kërkuesit e sferës akademike 
dhe të institucioneve të tjera financiare dhe 
kërkimore të prezantojnë dhe të diskutojnë 
materialet e tyre kërkimore, teorike dhe 
empirike. Gjatë gjashtëmujorit të parë u 
prezantuan këto punime:

•	“Ndikimi	 i	zhvillimeve	të	fundit	në	sektorin	
e ndërtimit dhe tregut të pasurive të 
paluajtshme: Të dhëna rreth tendencave të 
çmimeve dhe impaktit ekonomik e social”, 
u prezantua nga z. Enkelejd Musabelliu, 
administrator i Kompanisë Adriatica RC, 
më 3 shkurt 2023;

•	”Climate Change Awareness, Impact and 
Adaptation Strategies - the Case of Albanian 
Agriculture Sector“, u prezantua nga z. Edvin 
Zhllima dhe z. Drini Imami, Profesorë të 
Asociuar dhe pedagogë pranë Universitetit 
Bujqësor të Tiranës, Fakulteti i Ekonomisë 
dhe Agrobiznesit, më 14 prill 2023;

•	”Sustainable finance: present and future 
challenges”, u prezantua nga zj. Anjeza 
Kadilli, pedagoge e financës pranë Universitetit 
të Gjenevës, Zvicër, më 26 maj 2023;

•	”Ndikimi	 i	 njoftimeve	 nga	 banka	 qendrore	
në tregjet financiare”, u prezantua nga z. 
Michele Modugno, Kryetar i Studimeve për 
Stabilitetin Financiar dhe Makroekonomik, në 
Bordin e Guvernatorëve të Sistemit të Rezervës 
Federale (FED), më 6 qershor 2023.

aktivitEtEt E BankëS Së 
ShQipëriSë

krEmtohEt java E paraSë
26 mars 2023, tiranë

Në datat 20-26 mars 2023, Banka e 
Shqipërisë, në bashkëpunim me Shoqatën 
Shqiptare të Bankave dhe me mbështetjen 
e Ministrisë së Arsimit dhe Sportit, si dhe 
partnerëve të tjerë, organizoi për të gjashtin 
vit radhazi Javën e Parasë. Kjo Javë është një 
festë mbarëbotërore e parasë, e cila ka për 

qëllim ndërgjegjësimin e brezit të ri për të 
qenë në të ardhmen qytetarë të përgjegjshëm 
dhe të aftë për të marrë vendime financiare të 
mirëmenduara.

Në aktivitetin çelës të Javës së Parasë 2023, 
Guvernatori Sejko nënvizoi moton e aktivitetit 
“Administro paratë e tua, kultivo të ardhmen 
tënde!”, duke theksuar rëndësinë e një përqasjeje 
të kujdesshme e proaktive ndaj parasë, për 
siguruar një të ardhme të begatë për të rinjtë 
duke u pajisur me njohuritë e duhura mbi një 
treg financiar gjithnjë e më të pasur me risi.

Më tej aktiviteti vijoi me ceremoninë e ndarjes 
së çmimeve për fituesit 5 konkurseve të para 
të organizuara nga Banka e Shqipërisë dhe 
Shoqata Shqiptare e Bankave me rastin e 
këtij kremtimi.

intErviSta E 
GuvErnatorit SEjko për 
rEviStën “monitor”

Në një intervistë të dhënë për revistën ekonomike 
“Monitor”, Guvernatori i Bankës së Shqipërisë, 
z. Gent Sejko ka bërë një ekspoze të zhvillimeve 
ekonomike të vendit përgjatë viteve të fundit, ku 
ekonomia shqiptare ka shfaqur një rezistencë 
të kënaqshme ndaj goditjeve të njëpasnjëshme 
me të cilat i është dashur të përballet vitet e 
fundit, dhe në veçanti tërmetin e vitit 2019, 
pandeminë COVID-19 të viteve 2020-2021, 
si dhe pasojat ekonomike të luftës në Ukrainë, 
të cilat nisën gjatë vitit 2022 dhe vijojnë të 
jenë ende prezente. Guvernatori u shpreh se 
në një këndvështrim të përgjithshëm, ekonomia 
shqiptare ka arritur ta ruajë trendin pozitiv të 
rritjes ekonomike dhe stabilitetin e përgjithshëm 
ekonomik e financiar të saj.

Më tej ai theksoi se duhet të jemi të ndërgjegjshëm 
se viti 2023 do të jetë një tjetër vit sfidues. 
Nivelet e larta të inflacionit dhe të pasigurisë, 
si dhe shtrëngimi i kushteve të financimit pritet 
të ngadalësojnë ritmet e rritjes ekonomike. 
Megjithatë, me reduktimin e inflacionit dhe 
qetësimin e pasigurive, ne parashikojmë që 

ekonomia të vazhdojë rrugën drejt një rritjeje 
të qëndrueshme në horizontin afatmesëm. 
Nga ana tjetër, rezistenca e ekonomisë sonë 
na krijon mundësi për të çuar përpara reformat 
strukturore, të cilat do të rrisin potencialin dhe 
konkurrueshmërinë e ekonomisë sonë, si dhe 
do të forcojnë më tej rezistencën e saj ndaj 
goditjeve potenciale në të ardhmen.

FuShata ndërGjEGjëSuESE 
“aS i vjEtër E aS i ri, jam 
thjESht lEk”

Banka e Shqipërisë ka ndërmarrë një fushatë 
kombëtare për ndërgjegjësimin e publikut me 
temë “As i vjetër e as i ri, jam thjesht Lek!”. 
Kjo fushatë, synon ndërgjegjësimin e publikut 
për leximin e drejtë të vlerës nominale të 
shkruar në monedhat dhe kartëmonedhat 
kombëtare Lek, pa shtuar 0 apo përcaktues të 
panevojshëm si “i ri” apo “i vjetër”. Fushata 
do të jetë disavjeçare, duke qenë se synon 
të heqë një mendësi që shoqëron shoqërinë 
shqiptare prej më shumë se 50 vitesh.

Keqpërdorimi i termave “lek i ri” dhe “lek 
i vjetër” është trashëguar që nga reforma 
monetare e vitit 1965, e cila solli zëvendësimin 
e kartëmonedhave të mëparshme Lek me 
kartëmonedha të reja, në raportin 10 me 1, 
duke ndryshuar në të njëjtën shkallë shprehjen 
e çmimeve, pagave dhe të çdo veprimi tjetër 
financiar. 

Në kuadër të kësaj fushate, Banka e Shqipërisë 
ka vijuar me organizimin e një serie leksionesh 
informuese në klasa të ndryshme apo 
Muzeun e Bankës së Shqipërisë për nxënësit 
e shkollave dhe studentët e universiteteve. 
Institucionet arsimore që kanë marrë pjesë në 
këto leksione gjatë kësaj periudhe kanë qenë 
shkolla “Besnik Sykja”, “Dëshmorët e Lirisë”, 
“Don Bosko”, “Arsakeo”, “Qemal Stafa” dhe 
Fakulteti i Ekonomisë në Universitetin e Tiranës. 
Banka e Shqipërisë falënderon Ministrinë e 
Arsimit dhe Sportit, Drejtorinë Arsimore Tiranë, 
drejtuesit dhe stafin mësimor të shkollave dhe 
universiteteve, si dhe gjithë institucionet e tjera 
të përfshira për angazhimin dhe mbështetjen 
që i kanë dhënë kësaj fushate.

aktivitEtEt SocialE të 
BankëS Së ShQipëriSë

Banka e Shqipërisë, në kuadër të përgjegjësisë 
sociale, ndërmerr vazhdimisht nisma të 
ndryshme humanitare. 

Në datë 2 prill 2023, njësoj si vitet e 
kaluara, ndërtesa qendrore e Bankës së 
Shqipërisë u ndriçua në ngjyrë blu për të 
shënuar Ditën Botërore të Autizmit, si pjesë 
e një iniciative të përbashkët kombëtare për 
rritjen e ndërgjegjësimit për të.

Gjatë kësaj periudhe, me rastin e 14 
Qershorit  “Ditës Botërore të Dhurimit të 
Gjakut”, Banka e Shqipërisë iu bashkua nismës 
së dhurimit vullnetar të gjakut, ku disa prej 
punonjësve të saj dhuruan gjak, në ndihmë të 
pacientëve në nevojë për transfuzion.


